A reprodución asexual das plantas
Por esporas

Os fentos e os brións teñen unha reprodución asexual. Reprodúcense a través dunhas células chamadas esporas. 

Os fentos e os brións son plantas sen flor que se reproducen por esporas. Nos fentos as esporas fórmanse nos  soros, uns avultamentos situados na parte inferior das follas. Igual que as sementes, as esporas xerminan e orixinan unha nova planta se as condicións de humidade e temperatura son adecuadas.
Os tubérculos e os bulbos son plantas con flor, pero teñen unha reprodución asexual, xa que non se reproducen pola unión dun gran de pole e un óvulo que dá lugar a unha semente, senón que é a propia planta a que orixina máis bulbos ou tubérculos que darán lugar a novas plantas. Exemplo de plantas que son bulbos: tulipáns, cebolas e xacintos. Exemplo de plantas que son tubérculos: pataca, pataca doce e chufa. 

Busca no tema das plantas do repositorio abalar o debuxo que representa este tipo de reprodución e cópiao.

De forma artificial, por acción do home
Xa teñan as plantas unha reprodución sexual ou asexual, sempre podemos reproducilas de forma artificial, é dicir, por acción do home, e obter rapidamente novas plantas. Estes métodos de reprodución son asexuais. 

Existen tres métodos: estaca, bacelo e enxerto. Estes tres métodos de reprodución son asexuais, xa que non existe intercambio xenético. 

Estaca. Consiste en separar un fragmento da planta, axudarlle a subsistir e a que enraíce ata transformarse nunha nova planta.

Bacelo. Consiste en provocar que unha zona da planta bote raíces e posteriormente separar un fragmento deste coas novas raíces, converténdose nunha nova planta. 

Enxerto. Neste caso unha parte dunha planta únese a outra planta, é dicir, ao facer un enxerto consérvase dunha planta a parte das raíces e doutra planta a parte aérea. O enxerto utilízase moito nas árbores froiteiras para obter mellores froitos.
Localiza os debuxos que representan cada caso  no tema das plantas do repositorio abalar e reprodúceos no caderno..

